
Монгол Улсын Их Хурлын 2009 оны хаврын ээлжит чуулганы Төрийн байгуулалтын байнгын хорооны 2009 оны 5 дугаар сарын 19-ний өдөр /Мягмар гараг/-ийн хуралдаан 10 цаг 15 минутад Төрийн ордны “В” танхимд эхлэв.


Улсын Их Хурлын гишүүн Д.Дондог ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 21 гишүүнээс 11 гишүүн ирж, 52.3 хувийн ирцтэй байв. Үүнд:


Чөлөөтэй: Ц.Батбаяр, Ж.Батсуурь, Э.Бат-Үүл, Д.Лүндээжанцан, Ц.Мөнх-Оргил, Д.Одхүү, Д.Очирбат, Д.Энхбат, Ө.Энхтүвшин
Өвчтэй: Н.Алтанхуяг

Нэг. Нийтээр тэмдэглэх баярын болон тэмдэглэлт өдрүүдийн тухай хуульд нэмэлт оруулах тухай хуулийн төсөл /анхны хэлэлцүүлэг/ 

Хэлэлцэж буй асуудалтай холбогдуулан УИХ-ын Тамгын газрын Эрх зүй, хууль тогтоомжийн хэлтсийн зөвлөх Э.Эрдэнэсүрэн, Төрийн байгуулалтын байнгын хорооны зөвлөх О.Тунгалаг, референт С.Энхцэцэг, З.Нямцогт нарын бүрэлдэхүүнтэй ажлын хэсэг байлцав. 


Хуулийн төслийн анхны хэлэлцүүлэгтэй холбогдуулан УИХ-ын гишүүн Г.Баярсайхан, Р.Раш, Н.Энхболд нарын асуусан асуултад УИХ-ын гишүүн Ж.Сүхбаатар хариулж, тайлбар хийв. 


Хуулийн төслийн анхны хэлэлцүүлэгтэй холбогдуулан УИХ-ын гишүүн Ж.Сүхбаатар, Г.Баярсайхан, Су.Батболд, Х.Тэмүүжин, Р.Раш нар санал хэлэв. 


Д.Дондог: УИХ-ын гишүүн Ж.Сүхбаатарын гаргасан, Нийтээр тэмдэглэх баярын болон тэмдэглэлт өдрүүдийн тухай хуульд нэмэлт оруулах тухай хуулийн төслийг анхны хэлэлцүүлгээр баталъя гэсэн горимын саналыг дэмжиж байгаа гишүүд гараа өргөнө үү. 

Гишүүдийн олонхийн саналаар дэмжигдлээ.  

Нийтээр тэмдэглэх баярын болон тэмдэглэлт өдрүүдийн тухай хуульд нэмэлт оруулах тухай хуулийн төслийн анхны хэлэлцүүлэг хийхийг дэмжье гэсэн саналыг дэмжиж байгаа гишүүд гараа өргөнө үү.  

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг УИХ-ын гишүүн Х.Тэмүүжин УИХ-ын чуулганы нэгдсэн хуралдаанд танилцуулахаар тогтов.

Хуралдаан 10 цаг 35 минутад өндөрлөв.

Тэмдэглэлтэй танилцсан:

ТӨРИЙН БАЙГУУЛАЛТЫН БАЙНГЫН 

ХОРООНЫ ДАРГА 





Ө.ЭНХТҮВШИН    

Тэмдэглэл хөтөлсөн:

ХУРАЛДААНЫ ТЭМДЭГЛЭЛ 

ХӨТЛӨГЧ 







Б.ЭНХМАА
МОНГОЛ УЛСЫН ИХ ХУРЛЫН 2009 ОНЫ ХАВРЫН ЭЭЛЖИТ
ЧУУЛГАНЫ ТӨРИЙН БАЙГУУЛАЛТЫН БАЙНГЫН
ХОРООНЫ 2009 ОНЫ 5 ДУГААР САРЫН 19-НИЙ
ӨДӨР /МЯГМАР ГАРАГ/-ИЙН ХУРАЛДААНЫ
ДЭЛГЭРЭНГҮЙ ТЭМДЭГЛЭЛ
Д.Дондог: - … томилолттой байгаа юм байна аа. Тэгээд энэ хугацаанд нэг хуралдаан хийх хуваарьтай. За өнөөдрийн хуралдаанаар ирц бол ингээд хүрчихэж байгаа. 

Хэлэлцэх асуудал Нийтээр тэмдэглэх баярын болон тэмдэглэлт өдрүүдийн тухай хуульд нэмэлт оруулах тухай хуулийн төслийн анхны хэлэлцүүлгийг хийхээр байгаа. За энэ хэлэлцэх асуудалтай холбоотой саналтай гишүүн байна уу? Алга уу? За хэлэлцье гэж байгаа гишүүд гараа өргөе. За түрүүн орж ирсэн гишүүд санал нэгтэй байсан. За ингээд хэлэлцье. 

За ингээд хэлэлцэх асуудалтай холбогдуулаад асуулттай гишүүд байна уу? 

Алга байна уу? 

Саналтай гишүүд байна уу? 

За Сүхбаатар гишүүн, Баярсайхан гишүүн. За Сүхбаатар гишүүн саналаа хэлье. 

Ж.Сүхбаатар: - Би энэ саналыг анхны хэлэлцүүлгээр батлуулах горимын саналтай байна. 

Д.Дондог: - За Сүхбаатар гишүүн. Үгүй ээ Баярсайхан гишүүн. 

Г.Баярсайхан: - Манайд бол тэмдэглэдэг баяр, өдөр, ойнууд бол хангалттай байдаг аа. Тэгээд ер нь бол баяр ихэдсэн үү гэхээс дутсан юм бол би бол хувьдаа байхгүй гэж ойлгож байгаа. Тэгээд заавал одоо шинээр ийм баяр зохиож гаргаж ирэх шаардлага байна уу, үгүй юу? Тэгээд үнэхээр тэр бусад улс гүрнүүдийн жишээг татсан байна. Тэр чинь өөр соёлтой, өөр одоо менталитеттай ийм улс гүрнүүд шүү дээ. Бид нар одоо заавал дуурайгаад байгаа юм шиг санагдаж байх юм л даа. Тэгээд 7 сарын 10-ны өдөр гэж заасан байх юм. Үнэхээр одоо Төрийн далбааны өдөр гэж тэмдэглэе гэж байгаа бол Монгол Улсын Үндсэн хуулийг баталсан өдөр 1 сарын 13-нд байдаг шүү дээ. Тэр өдөрт нь бас яагаад тогтоож болоогүй юм бэ гэж би бас саналаа хэлмээр байна. 

За тэгээд энэ дээр одоо Үндэсний далбааны өдөр, Төрийн далбааны өдөр гээд одоо хоёр янзын ойлголт явж байна л даа. Тэгэхээр Үндэсний далбаагаа тэмдэглэх юм уу, Төрийн далбаагаа тэмдэглэх юм уу? Би бол хувьдаа энэ бол илүү л гэж ойлгож байна. 

Д.Дондог: - За тэгэхээр өнөөдөр бол анхны хэлэлцүүлэг хийж байгаа юу бид нар? Эртээд хэлэлцэх эсэхийг бол яриад хэлэлцье гэж оруулаад УИХ-ын чуулганаар ороод анхны хэлэлцүүлэг хийсэн. Анхны хэлэлцүүлгийн үед бол зарчмын зөрүүтэй саналууд байвал гишүүд саналаа хэлээд, араас нь зарчмын зөрүүтэй саналаа бичгээр ирүүлчихдэг. Бид нар одоо саналыг нь хураалгаад явчихна аа гэсэн байр суурьтай байна. Баярсайхан гишүүн өөр зарчмын зөрүүтэй санал байна аа гэвэл бичгээр ирүүлж одоо бид нар хураалгаж өгье. 

За Раш гишүүн. 

Р.Раш: - Эртээд нөгөө асуудал оруулж байхад би нэг тавьж байсан юм аа.

Д.Дондог: - Тийм. 

Р.Раш: - Юу ер нь харж үзээч ээ гэж. Төрийн далбаа, Төрийн сүлд хоёрыг ер нь одоо нэг дэнсэн дээр тавиад хараадахаач ээ гэдэг юм. Монголчууд одоо  Төрийнхөө сүлдэнд залбирах л гэж одоо ярьдаг. Төрийн далбаа бол 20-иод оноос хойш л одоо яригдсан ийм л асуудал байх. Аан Монгол төрийн сүлд гэдэг бол тэр нилээн гүнзгий юм байгаа байлгүй. Аан тэгэхээр өнөөдөр далбаа бол яахав тийм яах аргагүй үнэн л дээ. Улс орнуудаар явж байхад Төрийн далбаа мандаад л. Одоо төрийн сүлд намирч байгаа юм байхгүй. Төрийн сүлд гэдэг нь бол хүндтэйгээр байшин барилга дотор залаастай байдаг тийм л эд байх. Тэгэхээр ямар ухаа нь одоо тэнд нэг тийм гаргалгаа байх хэрэгтэй юм шиг байгаа юм аа. Ямар одоо хэмжээнд нь ойлгож явах юм. Үндсэн хуульд бол байгаа шүү дээ. Төрийн сүлд, Төрийн далбаа хоёулаа л одоо юмтай байдаг. Зүгээр тэгэхдээ байшин дотор байж байгаа Төрийн сүлдийг гадаа тэмдэглэнэ гэхээр зэрэг бас тийм ч юм шиг. Аан гэтэл яг ухаан нь аав, ээж бол захиж хэлэхдээ за миний хүү Төрийнхөө сүлдэнд залбирч яваарай л гэж ингэж л хэлдэг шүү дээ. Төрийн далбаандаа мөргөж яваарай гэж ерөөсөө хэлдэггүй. Энэ юмыг тэр түүх талаас нь гэх юм уу, одоо байр сууринаас жаахан гаргалгаа маягтай тодруулж өгөх шаардлагатай байна аа гэж би өнгөрсөн хуралдаан дээр хэлж байсан шиг санаж байна аа. Аан би өөрөө бол гүнзгий ярьж чадаагүй. 

Д.Дондог: - За Сүхбаатар гишүүн нэмчих. 

Ж.Сүхбаатар: - Энэ сүлдтэй холбоотой Раш гишүүний энэ саналыг бол хүндэтгэж үзэж байна. Тэгэхдээ Монголчууд бас эрт дээр үед бол Монголчуудын сүр сүлд гээд ярих юм бол тэр туг хиур гэдэг ойлголт бол байгаа юм. Тэгээд 1945 оны 7 дугаар сарын 10-н хүртэл хугацаанд бол яг 21 оноос хойш бол Бүгд Найрамдах Монгол Ард Улсын Төрийн туг далбаа гэж явж байсан юм байна лээ. Туг далбаа гэж. 45 онд тэр баталсан юугаар Бүгд Найрамдах Монгол Ард Улсын Төрийн далбаа гэдэг ойлголт бий болоод одооны эх загварыг баталж байсан үе юм байна лээ. За тэрнээс өмнө бол Богд Хаант Монгол Улс, Эзэн Чингисийн үед бол туг хиураа хийсгэдэг, тэгээд тэр туг хиурт нь бол одоо зарим морины одоо дэл сүүлийг оруулсан ч гэдэг юм уу, эсвэл янз бүрийн дүрслэлийн зүйлүүдийг оруулсан байдаг. Тэр сүр сүлд гэдэг бол сэтгэл зүрхэнд, илүү оюун ухаанд оршиж байдаг нэг ийм маягаар бол би түүхэн юмыг бас нэг таныг хэлсэн учраас бас тодорхой хэмжээнд харж байсан. Тэгээд Монголчуудын урьдны Төрийн сүлд юу байсан юм бэ гээд ярих юм бол бас их сонин ойлголт гарч ирэх юм шиг байгаа юм. Зүгээр энэ 21 оноос хойш Үндсэн хуулиар ингээд бий болсон ойлголт. 

Сүлд нь ер нь зүгээр нийтийн улс орнуудыг харах юм бол Төрийн сүлд гэдэг бол төрийн албан хэрэг, төрийн тодорхой албан ёсны арга хэмжээ, албан ёсны үйл ажиллагаанууд дээр бол Төрийн сүлдийг дүрслэх, байрлуулах, хэрэглэдэг ийм нилээн албаны шинжийн хүрээнд байдаг бол Төрийн далбаа бол нийт үндэстний илэрхийлсэн шинж болж хэрэглээ нь бол юу гэдгийн олон нийтийн хүрээнд хэрэглэгддэг ийм одоо зохицуулалттай. Тэгээд Төрийн сүлд, дуулал дээр нэг их тусгайлчихсан өдрүүдийг зохион байгуулаад нээх яваад байгаа улс орнуудын жишиг байхгүй, харин Төрийн буюу Үндэснийхээ далбааны өдрийг тэмдэглэж, тэр далбаагаараа өөрийнхөө үндэстнийхээ онцлог шинжийг гаргаж явж байгаа явдал бол байгаа. Тэгээд монголчууд түрүүн яагаад дуурайгаад байгаа юм бэ гэж. Бид нар төрт ёсны уламжлалтай юм бол Монголчууд Төрийн далбаагаараа өнөөдөр сүүлийн үед бол их бахархаж байгаа. Гэтэл Төрийн далбааны тэр өдөр чинь өөрөө энэ Монголын төр ёсны уламжлалыг илэрхийлж байгаа хамгийн эрхэм зүйлүүдийн нэг учраас энэ дээр тусгайлан хүндэтгэл үзүүлэх шаардлага байгаа. Гэхдээ энэ нь тэр Төрийн сүлд, дууллыг бүдгэрүүлж байгаа хэрэг бол биш ээ л гэж ойлгож байгаа. Үнэхээр Төрийн сүлдний хэрэглээг гэдэг юм уу, хүндэтгэлийг сайжруулъя гэж байгаа бол Төрийн шугамаар бусад одоо ажлыг бол хийж болох байх. 

Аан тэр Үндсэн хуулийн өдөртэй давхцуулаад хийчих юм бол ерөөсөө Монгол Улсын Төрийн далбааны өдрийг гаргах шаардлага бас алга болчих байх л даа. Тэр чинь Үндсэн хуулийнхаа өдөртэй шингээд л Үндсэн хууль руугаа хандсан ийм л одоо зүйл шүү дээ. 

Д.Дондог: - За Раш гуайн саналын хувьд бол эртээд Байнгын хороон дээр яриад Төрийн байгуулалтын байнгын хорооны ажлын албыг асуудал боловсруулж бай, тэгээд одоо гишүүд оролцоод дахиад Төрийн сүлдтэй холбоотой асуудлыг ямар нэг хэмжээнд авч үзэхээр байвал Байнгын хорооны хурал дээр яриад, чуулганд оруулъя гэж ийм санал дээр тогтсон. Эртээдийн Байнгын хорооны хурал дээр. Тэрнээс хойш бол одоо энэ талаар өөр санал бол гарч одоо Байнгын хорооны хуралдаанд бэлтгэгдсэн барьсан юм бол одоогоор алга байна. Гараад ирэх үед нь ямар нэг хэмжээгээр одоо Байнгын хороон дээрээ эхэлж яриад, тэгээд одоо хуулийн төсөл болгож ярих нь уу, тогтоолоор шийдэх нь үү ингэж одоо нэг талаар нь шийднэ ээ гээд. Тэнд одоо Раш гишүүн оролцсон, Батбаяр гишүүн, Нямжавын Батбаяр гишүүн бас оролцож санал хэлсэн байгаа. Энэ хоёр саналыг тунгааж үзээд тэгээд явж байгаа. За ингээд өөр саналтай гишүүн алга байна тийм ээ? 

За тэгвэл одоо. Санал өгөх гэж. За Батболд гишүүн саналаа хэлье. Асуултаа дуусчихлаа. Саналаа хэлье тэгвэл. Батболд гишүүн. 

Су.Батболд: - Ер нь зүгээр яахав өнөөдөр бол бид нарт хэлэлцэх асуудал зөндөө байна л даа. Тэгэхдээ одоо энэ нэгэнт өргөн барьчихсан учраас хэлэлцэхээс өөр яахав. Уг нь бол бид нар түрүүчийн Их Хурлуудад ярьж байгаад энэ баярын өдөр, тэмдэглэлт өдрүүдийг нэг багасгая, барья гээд дөнгөж одоо жилийн өмнөхөн энэ хуулийг эргэж авч үзээд, зарим нэгэн тэмдэглэлт баярын өдрүүдийг нь багасгаад, цөөлөөд ингээд явчихсан. Тэгээд жилийн дараа дахиад л хууль санаачлаад явж байна л даа. Тэгсэн шүү тэр үед тэгсэн. 

Тэгээд одоо энэ уг нь бол ингээд Төрийн далбааны өдөр, дараа нь аягүй бол Төрийн сүлдний өдөр, за тэгээд юу гэх нь вэ тэгээд баахан юм гараад байх юм байна л даа. Тэгээд энүүгээрээ юм сайжирдаг, үнэхээр төрөө дээдэлдэг, төрөөс гарсан хууль, тогтоомжийг хэрэгжүүлдэг, Монгол Улсынхаа төлөө гэж үнэхээр хөдөлмөрлөдөг, сүсэглэдэг болох юм бол сайн л байна л даа. Зүгээр энэ нь тэгэхгүй байх гэж бодож байна. Тэгээд нэгэнтээ санаачилчихсан юм бол хэлэлцээхээс яахав. Ер нь бол зүгээр яг ийм юман дээр хурал зарлаад л, өөр асуудлуудтай зэрэгцүүлээд хэлэлцүүлчихгүй тэгээд аягүй их ажилтай байхад аягүй хэцүү байна аа. Нэгхэн асуудлаар. 

Д.Дондог: - За тэгэхээр энэ анхны хэлэлцүүлэг. Анхны хэлэлцүүлэг учраас одоо тэгээд бид нар санал хураалт явуулахаас өөр үггүй болоод явж байгаа юм л даа нэгдүгээрт. Аан тэр хурал зарласны хувьд бол Тамгын газраас, Их Хурлын даргаас бол заавал хуралдуул гэж нилээн чиг зүг өгсний дагуу хуралдаж байгаа. 

За Энхболд гишүүн, дараа нь Тэмүүжин гишүүн. 

Н.Энхболд: - Энэ эх орончдын өдрөөр бас Монголын Төрийн далбааг намируулдаг, залдаг, машин, гэр орондоо мандуулдаг ийм уламжлал тогтоод бас хэвших гээд эхлээд байгаа юм аа. Тэрэнтэй давхцаж байгаа талаар бодож үзсэн үү, үгүй юу Сүхбаатар гишүүнээс би нэг тийм юм лавлаадахъя. 3 сарын 1-нд одоо гурав дахь, дөрөв дэх жилдээ ч байна уу яг л тийм өдөр гээд бас нилээн дээр үеэс яриад нэг тийм уламжлал хуулин дээр бичигдээгүй ч гэсэн, аан Эх орончдын өдөр гэдэг нь өдөр нь байгаа. Аан энэ уламжлал мандуулдаг, хүндэлдэг энэ ажил нь бол албан бусаар гэх юм уу, бичигдээгүй хуулиар ингэж хэвшиж эхлээд байгаа юм. 

Д.Дондог: - За Сүхбаатар гишүүн Энхболд гишүүний асуултанд хариулъя. 

Ж.Сүхбаатар: - Энэ зүгээр аль өдрүүдийг яахав гэдэг дээр бол харсан л даа. Зүгээр 3 дугаар сарын тэр 1-ний өдөр ч бай, 10 дугаар сарын 20-ны нөгөө бүх ард түмний санал асуулга болсон өдрүүд эд нар гээд олон өдрүүдийг үзсэн л дээ. Тэгэхээр энэ Төрийн далбааны өдөр болохоор аль нэг өдөртэй давхцахаар бол буруу байгаад байгаа юм. Аан яг таны хэлдэг тэр өдрүүд ер нь одоо энэ бүх одоо тэмдэглэлт болон баярын өдрүүдийн ихэнх дээр бол Монгол Улсын Төрийн далбааг бол мандуулж, тэр Төрийн далбаагаар бол тэр баярын арга хэмжээг чимдэг, тэрүүгээрээ илэрхийллээ баяжуулдаг ийм явдал бол байгаа юм. Аан энэ болохоор тэр Төрийн далбааг хэрэглэх юм уу, мандуулах, дүрслэх, байрлуулахтай холбоотой асуудал гэхээсээ илүүтэй Төрийн далбаанд нь өөрт нь хүндэтгэл үзүүлэх тухай асуудал, тусдаа яг ийм асуудал байж байгаа. Тэгээд энэ Төрийн далбааны гол агуулга бол дэлхийн улс оронд хийж байгаа юм бол урьд нь их тэр түүхэн уламжлалаа ярьдаг юм байна лээ. Энэ туг хиур нь ийм байсан, Монгол Улсын төрд ийм ийм туг, далбаа, хиур байсан, ингэж ингэж утга агуулгатай байсан гээд. Тэгэхээр тэр яг Эх орончдын өдөр гэдэг юм уу, тэр бусад өдрүүдийн тухайд бол дандаа агуулга нь бол түүхэн тийм тэмдэглэлт өөр үйл явдлуудтай холбоотой. Тэгээд яг тэр үеэр бол Төрийн далбааны асуудал яриад байх биш, тэр Төрийн далбааг бол зүгээр тэр үйл ажиллагааны арга хэмжээний нэг хэсэг л болгож одоо хэрэглэдэг. Өөрөөр хэлбэл ашигладаг л ийм зүйл байгаа. Одоо бол энэ өдөр бол товчхондоо хэлэх юм бол ашигладаггүй, тэр Төрийн далбаагаа одоо хүндэтгэл үзүүлж, тэрүүгээрээ одоо утга агуулгаа илэрхийлэх гэсэн л ийм агуулгатай, арай нэг өөр ялгаа л гаргаж илэрхийлэх гэж оролдож байгаа юм л даа. 

Д.Дондог: - За Тэмүүжин гишүүн хэлчихээд дараа нь хэлье. За Тэмүүжин гишүүн.

Х.Тэмүүжин: - Төрийн далбааны өдөртэй болно гэдэг нь бараг улс төрийн хувьд, үзэл санааны хувьд бусад баярын өдрүүдээс агуулга нь бол нилээн гүнзгий байх аа. Улс орнууд дээр ажиглаад үзэхэд хуульчлагдсан байгаа, төрийн зүгээс явж байгаа баярын өдрүүдийн бол гол нь эрх чөлөөний, тусгаар тогтнолын баярын өдөр юм уу, эсвэл энэ далбааны баярын өдөр л байгаа шүү дээ. Өөр бол баярын өдөр байхгүй. Бусад баярын өдөр нь хуульчлагдахаасаа илүүтэй олон нийтэд хүлээн зөвшөөрөгдсөн гэдгээрээ явдаг. Тэгээд манайх бол одоо энэ бүх баярууд дээр хуульчилж, Төрийн зүгээс хүлээн зөвшөөрч, баталгаажуулдаг аа. Энэ нэг уламжлалаасаа татгалзмаар юм шиг байна лээ. Бусдыг нь. Аан өөртөө харъяалагдаж байгаа хоёр, гурван баяраа л хуулийн дагуу тодорхойлж өгдөг. Аан бусад нь бол энэ өөрөө олон нийтийн, ард түмний баяр гэдгээр юм уу, тэгж хаях. 

Аан зүгээр нэр томъёоны хувьд бол Үндсэн хуульд яах аргагүй биччихсэн учраас зөрчилдөхөд хэцүү байгаа байх. Уул нь бол энэ баярын утга санаа чинь Үндэсний далбаа гэж томъёолвол илүү зохимжтой байгаад байгаа юм шүү дээ. Хүн бүрийн баярын, хүн бүрт хамаатай нөгөө тэмдэглэл учраас. Монгол хүн, Монгол Улс энд оршиж байгаа, энэ намайг илэрхийлж байгаа, бидний нэгдлийг илэрхийлж байгаа, миний үзэл санааг илэрхийлж байгаа гэдэг утгаараа энэ далбааг хүн болгон өөртөө өмчлөхийг хүсч байгаа. Аан манайх харамсалтай нь ингээд нөгөө хуучин уламжлалт хэв маягаараа тавьчихсан учраас ардчиллын хэв маягт таарахгүйгээр зөвхөн төрд хамааруулчихсан, сүлд, далбааны тухай ойлголттой болчихоод байгаа юм. Тэгээд бараг тэрийгээ иргэн мандуулах бол төрөөс зөвшөөрөл авах халаггүй байж байгаад, хандлага нь арай сүүл рүүгээ зөөлөрч яваа шүү дээ. 

Хугацааны хувьд ч гэсэн надад таалагдаж байгаа. 10-ний өдөр зун тийм ээ, ядаж олон нийт гадаа гудамжинд гараад ирэх бололцоотой, аан цаашаа ингээд наадам үргэлжлэх ийм юм чинь Үндэсний нэг ухамсар сэргэдэг, бахархах нэг тийм төлөвшдөг, ядаж 10-н жилийн хүүхдүүд бас нэг хичээл ороход ч гэсэн агуулгатай болгож хувиргаж байгаа байхгүй юу, энэ далбаатай нь холбогдуулаад. Иргэний боловсрлын ч гэсэн том элемент шүү дээ энэ чинь өөрөө. Тэгээд би хувьдаа бол энэ баярыг бол, энэ далбааны өдрийг бол дэмжиж байна. Аан гэхдээ цаашдаа ер нь УИХ-ын гишүүдэд, хууль санаачлагчдад нэг дүрэм баймаар юм шиг байна лээ. Дахиад баярын өдөр гарах бол одоо тэмдэглэж байгаа баярын өдрөөс нэгийг нь хас гэж тиймээ, зэрэгцүүлж. 

Д.Дондог: - Бичигдээгүй дүрэмтэй юу? 

Х.Тэмүүжин: - Тийм. 

Д.Дондог: - Болсон уу? 

Х.Тэмүүжин: - Болсон, болсон. 

Д.Дондог: - За Раш гуай, Раш гишүүн. 

Р.Раш: - За санал ч юу биш юм аа зүгээр практик талаас нь одоо ингээд  бодъё л доо тийм ээ? 7 сарын 11-ний өдөр чинь цэнгэлдэх хүрээлэнд одоо манай дээр үеэсээ л уламжилж ирсэн сайчууд нөгөө Төрийнхөө тугийг мандуулдаг шүү дээ. Төрийнхөө далбааг одоо мандуулдаг. Урьд өдөр нь Төрийн далбааны өдөр тэмдэглэж тэмдэглэчихээд маргааш нь ухаа нь одоо Улсын Ерөнхийлөгч үг хэлэхийн урд талд Төрийн далбаагаа одоо залж, нөгөө 9 тугаа аваачиж байрлуулаад л мундаг Төрийн ёслол ингээд болдог шүү дээ тийм ээ? Тэрэнтэй чинь яаж одоо дүйцүүлэх вэ гэдэг ийм юм, цаг хугацааны хувьд тэр, дарааллын хувьд одоо тэр. Энэ чинь том одоо баяр гээд л нэг өдрийн баяр, тэгээд бүр Монгол Үндэсний нэг ийм нөгөө тэмдэглэх өдрүүдийн чинь нэг болоод ингээд явж байгаа юм. Аан гэтэл маргааш нь дахиад л нөгөө цэнхэр, улааныгаа дээш нь тэнгэрт татуулаад ингэнэ гэхээр ер нь яаж уялдуулах вэ гэдэг нэг тийм зүйл. 

Хоёрудугаарт нь, яахав л дээ би зүгээр Сүхбаатар гишүүн юу яасан байна, бас сөхөж харсан байна баярлалаа. Тэр далбаа гэдэг үг нь чухам хэдийнээс яаж яасан байна, тугтайгаа яаж уялдсан байна? Туг гэдэг бол 9 цагаан туг гэж, 9 хар туг гэж ингэж одоо ингэж ярьдаг. Тэр үг гээд үг хөөх юм бол үнэн л дээ өөрийн чинь. Азарганы туг үс тэр юмнаас л одоо туг гэж үг гарсан байж таарч байгаа юм. Аан чухам далбаа гэдэг нь одоо яг юмыг бид нар барьж авч байгаа юм чинь бас тийм түүхэн уламжлал, утга агуулга, хэлбэр бүх талаас нь л одоо авч үзмээр байгаа юм. 

Д.Дондог: - За Сүхбаатар гишүүн тодруулж ярья.

Ж.Сүхбаатар: - Энэ Раш гуайн энэ яг чухал асуудал байгаа юм. Уялдсан уу гэж байна. Раш гуай 7 дугаар сарын 10-ны өдөр дээр уялдсан юм. Төрийн туг одоо 9 Хөлт их цагаан туг бол туг гэж байгаа юм. Тэгээд тэр 9 Хөлт цагаан тугийг тэр 7 дугаар сарын 11-ний өдөр залахын өмнө 10-нд цэнгүүлнэ гэж байгаа юм. Цэнгүүлнэ гэж. Тэгэхээр энэ далбааны өдөр далбаа ер нь Монголчууд бол хуучин бол энэ 21-45 оноос туг, далбааг нэг ойлгож ирсэн байгаа юм. Тэгээд тэр Төрийн тугийг, 9 Хөлт цагаан тугийг цэнгүүлэх үед Төрийн далбааны ёслолын одоо нийтийн шинж чанартай үйл ажиллагаа явагдахад бол яг таарч байгаа юм. Туг, далбаа хоёр түүхэн талаасаа ч гэсэн хоорондоо уялдаад явчихаж байгаа юм. Аан зүгээр туг, далбааны ялгаа юу гардаг юм бэ гээд ингээд явчихаар 45 онд л тэр юу гэдгийн 21 онд туг далбаа гэж явсныхаа туг гэдгийг нь авч хаяад, Төрийн далбаа болгоод 45 онд нэг тэгээд явчихсан юм байна лээ. 

Зүгээр сая Тэмүүжин гишүүний хэлдгээр яахав Үндэсний гэдэг юм нь бол гадны улс орнуудын томъёоллоор илүү тийм Үндэсний гэсэн тийм утгатай томъёоллоор явж байгаа. Аан зүгээр ер нь зүгээр зарим хүн хошигноод хэлсэн үг байдаг юм байна лээ. Би зүгээр тэрийг хэлчихэд илүүдэхгүй байх гэж. Туг гэж юу юм бэ гэсэн чинь, туг нь хөдөлдөггүй байгаад байгааг хэлдэг юм, далбаа нь юу вэ гэсэн чинь далбаганаад байдгийг далбаа гэдэг юм аа гэж. Зүгээр ер нь туг, далбаа хоёрын ялгаа нь юу юм бэ гээд яривал мэдээж туг нь бол 9 Хөлт цагаан туг ингээд байрлаж байдаг. Далбаа нь бол одоо салхинд хийсч байдаг гэдэг юм уу тийм л одоо хэлэх байх даа. 

Ч.Сайханбилэг: - /Микрофонгүй ярив./

Д.Дондог: - Хэвээрээ. Үгүй Байнгын хороон дээр хууль л хэлэлцэж байгаа юм тийм. За өөр саналтай гишүүн байна уу? Алга уу? Саналаа засчих уу? За засчихъя.

За зарчмын зөрүүтэй санал бол надад өгөөгүй байна тийм ээ? Тэгэхээр зэрэг би одоо дэгийн дагуу санал хураалтаа хураалаа. 

За эхлээд Нийтээр тэмдэглэх баярын болон тэмдэглэлт өдрүүдийн тухай хуульд нэмэлт, өөрчлөлт оруулах тухай хуулийн төслийн анхны хэлэлцүүлэг хийхийг дэмжье гэсэн томъёоллоор санал хураалт явуулж байна. Анхны хэлэлцүүлгийг хийхийг дэмжье. 

Аан хэлэлцэх эсэхийг нь ярьчихсан юм. Тийм. Өнгөрсөн долоо хоногт ярьчихсан юм.

За хэд байна. За арван нэгээс найм гэж байна. 

За сая Сүхбаатар гишүүн зарчмын зөрүүтэй санал гаргаад ирсэн. Горимын санал. Уг хуулийн төслийг анхны хэлэлцүүлгээр нь баталъя гээд. За энэ саналыг дэмжиж байгаа гишүүд гараа өргөе. 

Хэд байна? Зургаа юу. Арван нэгээс найм. 

За дүгнэлтийг хэн унших вэ? Раш гуай танилцуулах уу Их Хурал дээр? Аан дүгнэлтийг. Энэ ч бас баярын өдөр нээх биш юм аа, тийм бас биш юм. Тэмдэглэлт өдөр юм. Раш гуай танилцуулчих уу? Үгүй юу? За Тэмүүжин гишүүн танилцуулах уу? Бас зөрчилтэй байгаа тийм ээ? Тэмүүжин гишүүн зөрчилгүй байгаа, Баярсайхан гишүүн бол санал өөр байгаа тийм ээ? За Тэмүүжин гишүүн тэгвэл танилцуулчихъя тэгэх үү? За ингээд хуралдаан дууслаа. Ирсэнд их баярлалаа. 

Хуралдаан 10 цаг 35 минутад өндөрлөв. 
Соронзон хальснаас хянаж буулгасан: 

Хуралдааны тэмдэглэл хөтлөгч 




Б.ЭНХМАА  
